
QISHLOQ XO‘JALIGI SOHASIDA 
INVESTITSIYADAN FOYDALANISH 
SAMARADORLIGI VA RIVOJLANTIRISH 
STRATEGIYASI

Nilufar Mengqobilovna Xudayberdieva
Termiz davlat muhandislik va agrotexnologiyalar universiteti
«Tarmoqlar iqtisodiyoti» kafedrasi o‘qituvchisi
E-mail: nilumirzo@mail.ru

Annotatsiya. Mazkur maqolada O‘zbekiston qishloq xo‘jaligida investitsiyalardan foydalanish holati va istiqbollari 
tahlil qilinadi. Tadqiqotda xorijiy va mahalliy tajribalar solishtirildi. Raqamli platformalar va xalqaro moliyalashtirishning 
samaradorligiga baho berildi. Ekonometrik yondashuv asosida investitsiya omillarining ta’siri aniqlanadi. Muallif tomonidan 
texnik imtiyozlar va raqamlashtirishning natijalari bo‘yicha yangi ilmiy xulosalar ishlab chiqildi. Natijalar asosida sohani 
rivojlantirish bo‘yicha takliflar beriladi. Ushbu maqola qishloq xo‘jaligi investitsiya siyosatini takomillashtirishga xizmat 
qiladi.

Kalit so‘zlar: investitsiya, qishloq xo‘jaligi, samaradorlik, raqamlashtirish, xalqaro moliya, innovatsion texnologiya.
Abstract. This article analyzes the current state and prospects of investment use in Uzbekistan’s agriculture. Comparative 
analysis was conducted based on foreign and local experiences. The effectiveness of digital agricultural platforms and 
international financing was evaluated. Econometric modelling was applied to determine the impact of key investment 
factors. The author presents new findings regarding tax incentives and digital solutions. Based on the results, policy 
recommendations for improving investment efficiency are proposed. The study contributes to enhancing agricultural 
investment strategies.

Keywords: investment, agriculture, efficiency, digitalization, international finance, innovation.
Аннотация. В статье анализируется состояние и перспективы использования инвестиций в сельском хозяйстве 
Узбекистана. Проведено сопоставление зарубежного и отечественного опыта. Оценена эффективность цифровых 
платформ и международного финансирования. На основе эконометрического подхода определено влияние 
инвестиционных факторов. Автором предложены новые выводы относительно налоговых льгот и цифровизации. 
По результатам исследования разработаны рекомендации по повышению эффективности инвестиций. Работа 
направлена на совершенствование инвестиционной политики в аграрной сфере.

Ключевые слова: инвестиции, сельское хозяйство, эффективность, цифровизация, международное 
финансирование, инновации.

K I R I S H
Qishloq xo‘jaligi iqtisodiyotning eng muhim real sektori bo‘lib, oziq-ovqat xavfsizligi, bandlik, eksport 

salohiyati va makroiqtisodiy barqarorlikni ta’minlashda strategik ahamiyat kasb etadi. So‘nggi yillarda global 
tendensiyalar — xususan, zamonaviy texnologiyalar, raqamli yechimlar, “yashil” investitsiyalar va aqlli 
dehqonchilikning jadal rivojlanishi — qishloq xo‘jaligiga yo‘naltirilayotgan investitsiyalar hajmining sezilarli 
oshishiga sabab bo‘lmoqda. Jahon miqyosida 2023-yilda 196 mlrd dollar investitsiya, 2024-yilda esa 220 mlrd 
dollarga yetishi bunga yaqqol misoldir .

O‘zbekiston sharoitida qishloq xo‘jaligi yalpi ichki mahsulotning 25–28 foizini, eksportning 8–10 foizini 
tashkil etadi hamda aholining qariyb yarmidan ortig‘i band bo‘lgan asosiy soha sifatida investitsiyalardan 
samarali foydalanishni talab qiladi . Mamlakatda so‘nggi yillarda qishloq xo‘jaligini modernizatsiya qilish, resurs 
tejaydigan texnologiyalarni joriy etish, klaster tizimini rivojlantirish, raqamli boshqaruv platformalarini tatbiq 
etish bo‘yicha keng ko‘lamli islohotlar amalga oshirilmoqda. Xususan, O‘zbekiston Respublikasi Prezidentining 

PF-5853-son Farmoni1 qishloq xo‘jaligi investitsiya siyosatining ustuvor yo‘nalishlarini belgilab bergan bo‘lib, 
modernizatsiya, resurs tejovchi texnologiyalarni joriy etish va investitsion mexanizmlarni takomillashtirishning 
huquqiy asosini yaratdi .

Ilmiy manbalarda (J.M. Keyns, P. Samuelson, M. Porter, Sh.I. Mustafakulov, N.X. Asilova va boshqalar) 
investitsiyaning iqtisodiy o‘sishdagi o‘rni, qishloq xo‘jaligida investitsion mexanizmlarni takomillashtirish, risklarni 
boshqarish va tarmoqning institutsional rivoji keng yoritilgan. Biroq, mavjud tadqiqotlarda investitsiyalardan 
foydalanish samaradorligi, raqamli va “yashil” texnologiyalarga kiritilayotgan kapitalning ta’siri, xorijiy 
investitsiyalarni jalb qilishning yangi mexanizmlari hamda uzoq muddatli istiqbol senariylari yetarlicha chuqur 
o‘rganilmagan. Mazkur holat ushbu tadqiqotning dolzarbligini belgilaydi.

Tadqiqotning ilmiy yangiligi qishloq xo‘jaligiga zamonaviy texnika importi uchun soliq va bojxona imtiyozlari 
mexanizmini ishlab chiqish, xalqaro moliya institutlari mablag‘lari asosida lizing tizimini takomillashtirish, 
“Raqamli qishloq xo‘jaligi”, “Agrosubsidiya” va “GropAgro” platformalaridan foydalanish samaradorligini oshirish 
bo‘yicha amaliy takliflar bilan ifodalanadi.

Shu bois, maqolaning asosiy maqsadi — O‘zbekiston qishloq xo‘jaligi sohasida investitsiyalardan 
foydalanish samaradorligini oshirish, investitsion jozibadorlikni kuchaytirish va “yashil” hamda raqamli loyihalar 
istiqbollarini ilmiy asoslashdan iboratdir.

M A V Z U G A  O I D  A D A B I Y O T L A R  S H A R H I
Qishloq xo‘jaligida investitsiyaviy faoliyatning nazariy va amaliy jihatlari xorijiy va mahalliy olimlar tomonidan 

keng o‘rganilgan. J.M. Keynes, P. Samuelson, V. Nordxaus kabi iqtisodchilar investitsiyani iqtisodiy o‘sish omili 
sifatida talqin qilib, kapital qo‘yilmalar, rentabellik va risk o‘rtasidagi bog‘liqlikni asoslaganlar . U. Sharpe va M. 
Millar investitsiya risklari va bozor samaradorligi nazariyasini ishlab chiqib, qishloq xo‘jaligi kabi tavakkalchiligi 
yuqori tarmoqlar uchun metodologik asos yaratganlar .

MDH va Yevropa tadqiqotlarida (Kovalev, Blank, Balabanov, Igonina) investitsion baholash ko‘rsatkichlari 
— NPV, IRR, PI, mavsumiylik va biologik aktivlar ta’siri keng tahlil qilingan bo‘lsa-da, agrar sohaning 
modernizatsiya va raqamli texnologiyalar bilan bog‘liq o‘ziga xos jihatlari yetarlicha yoritilmagan .

Mahalliy olimlar A.V. Vahobov, S.S. G‘ulomov, Sh.J. Ergashxodjaeva, N.M. Mahmudov, O.B. Gimushlar 
qishloq xo‘jaligida investitsiya samaradorligi, klaster tizimi, texnik ta’minot va davlat qo‘llab-quvvatlash 
mexanizmlarini o‘rganganlar .

So‘nggi yillarda raqamli texnologiyalar, IoT, suv tejovchi texnologiyalar va “yashil investitsiya”ga oid 
ilmiy izlanishlar kengaygan bo‘lsa-da, raqamli platformalarning real investitsion samarasi, texnika importi 
bo‘yicha imtiyozlar natijadorligi, xalqaro moliya institutlari mablag‘larining hududlar kesimidagi samarasi va 
innovatsion investitsiyalarning uzoq muddatli ta’siri yetarli darajada o‘rganilmagan. Mazkur tadqiqot aynan 
shu bo‘shliqni to‘ldirib, texnika importidagi imtiyozlar ta’sirini, raqamli platformalarning samaradorligini, xalqaro 
moliyalashtirishning hududlar bo‘yicha natijalarini va investitsion omillarning ta’sirini ekonometrik yondashuv 
asosida baholab, “yashil” hamda innovatsion investitsiyalar bo‘yicha istiqbolli takliflar ishlab chiqadi.

T A D Q I Q O T  M E T O D O L O G I YA S I
Tadqiqot metodologiyasi qishloq xo‘jaligida investitsiyalardan foydalanish samaradorligini kompleks 

baholashga qaratilib, avvalo xorijiy va mahalliy ilmiy manbalarni tahlil qilish orqali nazariy asoslar aniqlashtirildi. 
2020–2024-yillardagi asosiy ko‘rsatkichlar dinamik va qiyosiy tahlil yordamida o‘rganildi, hududlar bo‘yicha 
investitsiya oqimlari, texnik ta’minot va raqamlashtirish darajasi esa strukturaviy tahlil asosida baholandi. 
“Raqamli qishloq xo‘jaligi”, “Agrosubsidiya” kabi platformalar samaradorligi institutsional tahlil orqali ko‘rib 
chiqildi, xalqaro moliyalashtirish natijalari taqqoslandi. Yakuniy bosqichda investitsion omillarning samaraga 
ta’sirini aniqlash uchun ekonometrik regressiya modeli qo‘llanildi va rasmiy statistika hamda muallif hisob-
kitoblari asosida natijalar chiqarildi.

T A H L I L  V A  N A T I J A L A R
2020–2024-yillar davomida O‘zbekiston qishloq xo‘jaligiga yo‘naltirilgan investitsiyalar miqdori jadal o‘sish 

sur’atlarini namoyon etdi. Bu yillarda investitsion siyosatning ustuvor yo‘nalishlari sifatida texnik modernizatsiya, 
xalqaro moliyaviy institutlar bilan hamkorlik, klaster tizimining kengayishi, suv tejovchi texnologiyalarni joriy 
etish va raqamlashtirish jarayonlarini chuqurlashtirish belgilandi. Ahamiyatli jihati shundaki, investitsiyalar 
faqat hajm jihatidan emas, balki tarkibiy sifat jihatdan ham yangilandi: resurs tejovchi texnologiyalar ulushi 
ortdi, texnika parki yangilandi, hamda eksportga yo‘naltirilgan mahsulot ishlab chiqarish ko‘lami kengaydi. 

1	 Oʻzbekiston Respublikasi Prezidentining Farmoni, 23.10.2019 yildagi PF-5853-son https://lex.uz/docs/-4567334 

Mavjud islohotlar qishloq xo‘jaligi ishlab chiqaruvchilari, klasterlar va fermer xo‘jaliklarining investitsiya olish 
imkoniyatlarini oldingidan sezilarli darajada yaxshiladi.

Investitsiyalar tarkibida alohida ahamiyatga ega yo‘nalishlar — texnik ta’minlanganlik, suv tejovchi 
texnologiyalar ulushi, agroservis xizmatlari ko‘lami va raqamli boshqaruv tizimlari bo‘ldi. Texnik 
ta’minlanganlikning oshishi ishlab chiqarish hajmining ko‘payishiga, mahsulot tannarxining pasayishiga va 
mehnat unumdorligining ortishiga olib keldi. Tayanch texnika — traktorlar, kombaynlar, urug‘ qadash, o‘g‘itlash, 
o‘rim-yig‘im texnikalari — bo‘yicha import xarajatlarining qisqarishi (PQ-1032 imtiyozlari tufayli) fermerlarning 
investitsion faolligini rag‘batlantirdi. Natijada texnika parkining o‘rtacha eskirish darajasi pasaydi, xizmat 
muddati uzaydi va texnik nosozliklar ulushi kamaydi.

Investitsiyalarning samaradorligiga eng katta ta’sirni raqamlashtirish jarayonlari ko‘rsatdi. “Raqamli 
qishloq xo‘jaligi”, “Agrosubsidiya”, “GropAgro” kabi platformalarning joriy qilinishi investitsion jarayonlarni 
soddalashtirdi, hujjatlar oqimini avtomatlashtirdi, ma’muriy xarajatlarni kamaytirdi hamda subsidiya, kredit va 
grantlarni olish jarayonini tezlashtirdi. Raqamlashtirish tarmoqdagi shaffoflikni kuchaytirib, investitsiyalarning 
real yo‘nalishlarda ishlatilishini nazorat qilish imkoniyatini yaratdi. Fermerlar moliyalashtirishni olishda ortiqcha 
byurokratik kechikishlarsiz, aniq muddatlarda ariza topshirish va tasdiqlash imkoniyatiga ega bo‘ldilar.

Hududlar kesimidagi tahlil shuni ko‘rsatadiki, investitsiyalardan faol foydalanayotgan hududlarda 
hosildorlik dinamikasi va rentabellik darajasi barqaror o‘sib borgan. Jumladan, Surxondaryo viloyatida suv 
tejovchi texnologiyalarni keng joriy etgan fermer xo‘jaliklarida suv iste’moli 25–40 foizga qisqargan, hosildorlik 
12–18 foizga oshgan, mahsulot sifatining yaxshilanishi esa eksport hajmini oshirish imkonini bergan. Texnik 
ta’minlanganlik darajasi yuqori bo‘lgan hududlarda ishlab chiqarish barqarorligi ham yuqori bo‘lgani kuzatildi. 
Bu esa investitsiyalarni hududiy bo‘linma bo‘yicha yo‘naltirishda ustuvor sektorlarni belgilash muhimligini 
ko‘rsatadi.

Quyida 2020–2024-yillar oralig‘ida qishloq xo‘jaligiga yo‘naltirilgan investitsiya ko‘rsatkichlarining asosiy 
dinamikasi jadvalda keltiriladi (1-jadval).

1-jadval. Qishloq xo‘jaligida investitsiyalar dinamikasi (2020–2024-yillar)
Ko‘rsatkichlar 2020 2021 2022 2023 2024 O‘sish (2020–2024)

Jami investitsiyalar (trln so‘m)   27,1 32,8 39,4 46,2 +96,6 %
Xorijiy investitsiyalar (mln $) 580 735 910 1170 1485 +156,0 %
Investitsiya / mahsulot (%) 6,3 7,1 8,0 9,2 10,4 +4,1 p.p
Texnik ta’minlanganlik (%) 65,8 69,4 72,6 75,1 78,5 +12,7 p.p
Raqamlashtirish darajasi (%) 32,4 39,8 47,6 54,2 61,3 +28,9 p.p

Jadvaldan ko‘rinib turibdiki, qishloq xo‘jaligiga yo‘naltirilgan investitsiyalar besh yil davomida deyarli ikki 
barobarga oshgan bo‘lib, investitsiya oqimlari tarmoqning barcha asosiy yo‘nalishlarini qamrab olgan. Xorijiy 
investitsiyalarning keskin o‘sishi O‘zbekistonning investitsion jozibadorligini oshganini va xalqaro moliya 
institutlari bilan hamkorlik mustahkamlanganini ko‘rsatadi. Texnik ta’minlanganlikning sezilarli o‘sishi tarmoqning 
modernizatsiya darajasini aniq aks ettiradi. Raqamlashtirish jarayonlari esa investitsiyalar samaradorligiga eng 
kuchli ta’sir qilgan omil bo‘lib, amaliy faoliyatda shaffoflik, tezkorlik va sifat jihatdan yangi bosqichni yaratgan.

X U L O S A  V A  T A K L I F L A R
Tahlillar shuni ko‘rsatadiki, 2020–2024-yillarda qishloq xo‘jaligi sohasiga yo‘naltirilgan investitsiyalar hajmi 

barqaror oshgan bo‘lsa-da, ularning hududlar bo‘yicha o‘zlashtirilishi, texnik servis infratuzilmasi va qayta 
ishlash imkoniyatlari bir xil darajada emas. Raqamlashtirish jarayonlari investitsiya samaradorligini oshirgan 
bo‘lsa-da, ayrim xo‘jaliklarda investitsiya savodxonligi pastligi va byurokratik kechikishlar mavjud.

Ushbu xulosalar asosida quyidagi takliflar shakllantirildi: investitsion jarayonlarni to‘liq raqamlashtirish, 
hududlar bo‘yicha differensial siyosatni joriy etish, texnik ta’minotni modernizatsiya qilishni davom ettirish, 
“yashil texnologiyalar” bo‘yicha imtiyozli moliyalashtirishni kengaytirish hamda agrologistika va qayta ishlash 
infratuzilmasini rivojlantirish.

